
MOZZJONI GĦAL RIŻOLUZZJONI TAL-PARLAMENT EWROPEW

dwar l-Arabja Sawdija, ir-relazzjonijiet tagħha mal-UE u r-rwol tagħha fil-Lvant 
Nofsani u fl-Afrika ta’ Fuq
(2013/2147(INI))

Il-Parlament Ewropew,

– wara li kkunsidra l-ftehim ta’ kooperazzjoni tal-25 ta’ Frar 1989 bejn l-Unjoni Ewropea u 
l-Kunsill ta’ Kooperazzjoni tal-Golf (GCC),

– wara li kkunsidra r-riżoluzzjoni tiegħu tat-13 ta’ Lulju 1990 dwar is-sinifikat tal-ftehim ta’ 
kummerċ ħieles li se jiġi konkluż bejn il-KEE u l-Kunsill ta’ Kooperazzjoni tal-Golf1,

– wara li kkunsidra r-riżoluzzjoni tiegħu tat-18 ta’ Jannar 1996 dwar l-Arabja Sawdija2,

– wara li kkunsidra l-Ftehim Ekonomiku bejn l-istati membri tal-GCC, adottat fil-31 ta’ 
Diċembru 2001 f’Muscat (l-Oman), u d-Dikjarazzjoni ta’ Doha tal-GCC dwar it-tnedija 
tal-unjoni doganali għall-Kunsill ta’ Kooperazzjoni tal-Istati Għarab tal-Golf, tal-21 ta’ 
Diċembru 2002,

– wara li kkunsidra r-ratifika mill-Arabja Sawdija, f’Ottubru 2004, tal-Konvenzjoni tan-NU 
dwar l-Eliminazzjoni ta’ Kull Forma ta’ Diskriminazzjoni Kontra n-Nisa (CEDAW), 
b’riferenza partikolari għall-Artikolu 7 tagħha dwar il-ħajja politika u pubblika,

– wara li kkunsidra r-riżoluzzjoni tiegħu tal-10 ta’ Marzu 2005 dwar l-Arabja Sawdija3,

– wara li kkunsidra r-riżoluzzjoni tiegħu tas-6 ta’ Lulju 2006 dwar il-libertà tal-espressjoni 
fuq l-Internet,4, 

– wara li kkunsidra r-riżoluzzjoni tiegħu tal-10 ta’ Mejju 2007 bl-isem “Ir-Riformi fid-Dinja 
Għarbija: liema strateġija għandha tadotta l-Unjoni Ewropea?5,

– wara li kkunsidra r-riżoluzzjoni tiegħu tat-13 ta’ Diċembru 2007 dwar id-drittijiet tan-nisa 
fl-Arabja Sawdija6,

– wara li kkunsidra r-rapport dwar “l-Implimentazzjoni tal-Istrateġija Ewropea ta’ Sigurtà: 
Nipprovdu Sigurtà f’Dinja li qed Tinbidel”, adottat mill-Kunsill f’Diċembru 2008,

– wara li kkunsidra l-komunikat konġunt tad-19-il Kunsill Konġunt u Laqgħa Ministerjali 
UE-GCC tad-29 ta’ April 2009, li sar f’Muscat,

– wara li kkunsidra l-Programm ta’ Azzjoni Konġunta (2010-2013) għall-implimentazzjoni 
tal-Ftehim ta’ Kooperazzjoni UE-GCC tal-1989,

                                               
1 ĠU C 231, 17.9.1990, p. 216
2 ĠU C 032, 5.2.1996, p. 75.
3 OJ C 320 15.12.2005, p. 178 
4 ĠU C 303E, 13.12.2006, p. 879
5 ĠU C 76 E, 27.3.2008, p. 100
6 ĠU C 323E, 18.12.2008, p. 529

– wara li kkunsidra r-riżoluzzjoni tiegħu tal-20 ta’ Mejju 2010 dwar l-Unjoni għall-
Mediterran1,

– wara li kkunsidra l-komunikat konġunt tal-20 Kunsill Konġunt u Laqgħa Ministerjali UE-
GCC tal-14 ta’ Ġunju 2010, li sar fil-Lussemburgu,

– wara li kkunsidra r-riżoluzzjoni tiegħu tal-24 ta’ Marzu 2011 dwar ir-relazzjonijiet tal-
Unjoni Ewropea mal-Kunsill ta’ Kooperazzjoni tal-Golf2,

– wara li kkunsidra r-riżoluzzjoni tiegħu tas-7 ta’ April 2011 dwar is-sitwazzjoni fis-Sirja, 
fil-Baħrejn u fil-Jemen3,

– wara li kkunsidra r-riżoluzzjoni tiegħu tas-7 ta’ Lulju 2011 dwar is-sitwazzjoni fis-Sirja, 
il-Jemen u l-Baħrejn fil-kuntest tas-sitwazzjoni fid-dinja Għarbija u fl-Afrika ta’ Fuq4,

– wara li kkunsidra r-riżoluzzjoni tiegħu tal-15 ta’ Settembru 2011 dwar is-sitwazzjoni fis-
Sirja5,

– wara li kkunsidra r-riżoluzzjoni tiegħu tas-27 ta’ Ottubru 2011 dwar il-Baħrejn6, 

– wara li kkunsidra r-riżoluzzjonijiet tiegħu dwar il-laqgħat annwali tal-Kummissjoni tan-
NU tad-Drittijiet tal-Bniedem f’Ġinevra (2000-2012),

– wara li kkunsidra r-rapporti annwali tiegħu dwar id-drittijiet tal-bniedem,

– wara li kkunsidra l-Artikolu 48 tar-Regoli ta’ Proċedura tiegħu,

– wara li kkunsidra r-rapport tal-Kumitat għall-Affarijiet Barranin u l-opinjoni tal-Kumitat 
għad-Drittijiet tan-Nisa u l-Ugwaljanza bejn is-Sessi (A7-0000/2013),

A. billi r-Renju tal-Arabja Sawdija (KSA) huwa attur politiku, ekonomiku u reliġjuż 
influwenti fil-Lvant Nofsani u fid-dinja Iżlamika, il-produttur ewlieni taż-żejt fid-dinja, u 
fundatur u mexxej ewlieni tal-Kunsill ta’ Kooperazzjoni tal-Golf (GCC) u tal-Grupp G-
20;

B. billi l-kuntest politiku u strateġiku dejjem jinbidel fir-reġjun tal-Lvant Nofsani u l-Afrika 
ta’ Fuq (MENA) jeħtieġ valutazzjoni mill-ġdid tar-relazzjonijiet bejn l-UE u r-Renju tal-
Arabja Sawdija;

C. billi r-Renju tal-Arabja Sawdija huwa monarkija assoluta ereditarja mingħajr parlament 
elett; billi jiffaċċja l-isfida tas-suċċessjoni rjali; billi r-Renju tal-Arabja Sawdija għandu 
popolazzjoni ta’ 28 miljun, inkluż 9 miljun barrani u 10 miljun taħt it-18-il sena; billi xi 
riformi ġew implimentati fir-Renju tal-Arabja Sawdija mill-2001, iżda ma ġewx 
istituzzjonalizzati u b’hekk jistgħu faċilment jitreġġgħu lura; billi r-riżultati tal-pajjiż fil-
qasam tad-drittijiet tal-bniedem jibqgħu ħżiena, b’lakuni fundamentali bejn l-obbligi 

                                               
1 ĠU C 161 E, 31.5.2011, p. 126.
2 ĠU C 247 E, 17.8.2012, p. 1.
3 ĠU C 296E, 2.10.2012, p. 81
4 ĠU C 33E, 5.2.2013, p. 158
5 ĠU C 51E, 22.2.2013, p. 118
6 ĠU C 48 E/228, 18.2.2012, p. 238

internazzjonali tiegħu u l-implimentazzjoni tagħhom; 

D. billi l-libertà tar-reliġjon mhijiex garantita fir-Renju tal-Arabja Sawdija, minħabba li hija 
pprojbita l-prattika fil-pubbliku ta’ kwalunkwe reliġjon li mhijiex l-Iżlam; billi l-gruppi 
Iżlamiċi ta’ minoranza, bħall-gruppi Shias u Sufis, huma l-mira ta’ diskriminazzjoni u 
preġudizzju li spiss huma permessi mill-istabbiliment reliġjuż tal-pajjiż;

E. billi l-ħidma tal-organizzazzjonijiet tad-drittijiet tal-bniedem fir-Renju tal-Arabja Sawdija 
hija ristretta b’mod sever, kif muri mir-rifjut tal-awtoritajiet li jirreġistraw iċ-Ċentru Adala 
għad-Drittijiet tal-Bniedem jew l-Unjoni għad-Drittijiet tal-Bniedem; billi l-karitajiet 
għadhom l-uniku tip ta’ organizzazzjonijiet tas-soċjetà ċivili permessi fir-renju;

F. billi r-Renju tal-Arabja Sawdija għandu rwol ewlieni fit-tixrid u l-promozzjoni madwar id-
dinja tal-interpretazzjoni Salafi/Wahhabi tal-Iżlam li hija partikolarment rigoruża; billi l-
iktar manifestazzjonijiet estremi tas-Salafiżmu/Wahhabiżmu ispiraw organizzazzjonijiet 
terroristiċi bħal Al-Qaeda u huma ta’ theddida għas-sigurtà globali, inkluż għar-Renju tal-
Arabja Sawdija nnifsu; billi r-Renju tal-Arabja Sawdija żviluppa sistema biex jikkontrolla 
t-tranżazzjonijiet finanzjarji sabiex jiżgura li ebda fondi ma jgħaddu għand l-
organizzazzjonijiet terroristiċi, iżda ebda kontroll ta’ dan it-tip ma jista’ jiġi ggarantit fir-
rigward tal-karitajiet privati jew l-entitajiet li joperaw barra mir-Renju tal-Arabja Sawdija;

1. Jirrikonoxxi l-interdipendenza bejn l-UE u r-Renju tal-Arabja Sawdija f’termini ta’ 
stabbiltà reġjonali, ir-relazzjonijiet mad-dinja Iżlamika, id-destin tat-tranżizzjonijiet fil-
pajjiżi tar-Rebbiegħa Għarbija, il-proċess ta’ paċi bejn l-Iżrael u l-Palestina, l-istabbiltà 
tas-swieq globali taż-żejt u finanzjarji, u kwistjonijiet ta’ governanza globali, speċjalment 
permezz tal-qafas tal-G20; 

2. Jenfasizza l-interess Ewropew f’proċess paċifiku u ordnat ta’ evoluzzjoni u riforma 
politika fir-Renju tal-Arabja Sawdija, bħala fattur ewlieni għall-paċi fit-tul, l-istabbiltà u l-
iżvilupp fir-reġjun;

3. Jistieden lill-awtoritajiet tar-Renju tal-Arabja Sawdija jiftħu djalogu dwar id-drittijiet tal-
bniedem mal-UE, sabiex jippermettulhom fehim u identifikazzjoni aħjar tat-tibdil 
meħtieġ;

4. Jistieden lill-awtoritajiet tar-Renju tal-Arabja Sawdija jiżguraw il-libertà tal-espressjoni 
għar-residenti kollha tar-Renju tal-Arabja Sawdija, u jenfasizza li l-promozzjoni paċifika 
tad-drittijiet legali bażiċi jew il-kummenti kritiċi permezz tal-użu tal-midja soċjali huma 
espressjonijiet ta’ dritt indispensabbli, kif enfasizza l-Parlament fir-rapport tiegħu dwar il-
libertà diġitali;

5. Jistieden lill-awtoritajiet tar-Renju tal-Arabja Sawdija jgħaġġlu l-implimentazzjoni tal-
leġiżlazzjoni l-ġdida dwar l-NGOs biex jiżguraw il-libertà tal-operazzjoni tagħhom;

6. Itenni s-sejħa tiegħu għall-abolizzjoni universali tal-piena tal-mewt u jitlob moratorju 
immedjat għat-twettiq ta’ sentenzi tal-mewt fir-Renju tal-Arabja Sawdija; jiddispjaċih li r-
Renju tal-Arabja Sawdija jkompli japplika l-piena tal-mewt għal varjetà wiesgħa ta’ reati, 
inklużi reati li għandhom x’jaqsmu mad-droga, l-apostasija u l-maġija; 

7. Jiddispjaċih li ma hemm ebda libertà tar-reliġjon fir-Renju tal-Arabja Sawdija; iħeġġeġ 

lill-awtoritajiet irawmu l-moderazzjoni u t-tolleranza tad-diversità reliġjuża fil-livelli 
kollha tas-sistema edukattiva, inkluż fl-istabbilimenti reliġjużi, kif ukoll fid-diskors 
pubbliku tal-uffiċjali u tal-ħaddiema taċ-ċivil;

8. Jenfasizza l-ħtieġa li jiġu rispettati d-drittijiet fundamentali tas-Shia u tal-minoranzi l-
oħra, inkluż id-dritt għall-parteċipazzjoni sħiħa fil-ħajja politika u fil-governanza; 
jistieden lill-awtoritajiet tar-Renju tal-Arabja Sawdija jorbtu salvagwardji mal-
leġiżlazzjoni kontra t-terroriżmu sabiex din ma tintużax kontra l-minoranzi; jistieden lill-
awtoritajiet jagħmlu sforzi akbar biex jiżguraw it-tolleranza u li l-gruppi reliġjużi kollha 
jkunu jistgħu jeżistu flimkien; iħeġġiġhom ineħħu s-sistema edukattiva b’riferenzi 
derogatorji u diskriminatorji lejn dawk li jemmnu f’reliġjonijiet oħra jew membri ta’ 
gruppi Iżlamiċi ta’ minoranza;

 9. Jilqa’ l-ħatra mir-Re, fl-2013, tal-ewwel nisa biex iservu fl-Assemblea Kostituzzjonali (il-
Kunsill tas-Shura) tar-Renju tal-Arabja Sawdija, b’dawn jokkupaw 30 siġġu minn 150;

10. Jistenna l-implimentazzjoni tad-dikjarazzjoni tar-Re li n-nisa se jitħallew jivvutaw u 
jikkandidaw ruħhom fl-elezzjonijiet muniċipali li jmiss, li għandhom jinżammu fl-2015, u 
li sussegwentement dawn għandhom jitħallew jivvutaw u jikkandidaw ruħhom fl-
elezzjonijiet l-oħrajn kollha; 

11. Jistenna li n-nisa ma jibqgħux ipprojbiti milli jsuqu;

12. Iħeġġeġ lill-awtoritajiet jirrevokaw is-sistema medjevali tal-kurazija maskili, u jieħdu 
passi ulterjuri li għandhom l-għan li jneħħu r-restrizzjonijiet fuq id-drittijiet tan-nisa, 
inkluż il-libertà tal-moviment, l-opportunitajiet ta’ impjieg, il-personalità u r-
rappreżentazzjoni ġuridika fil-proċessi ġudizzjarji, l-eliminazzjoni tal-forom kollha ta’ 
diskriminazzjoni kontra n-nisa fil-ħajja privata u pubblika u l-promozzjoni tal-
parteċipazzjoni tagħhom fl-isferi ekonomiċi, soċjali, kulturali u politiċi;

13. Ifakkar li r-rekord tar-Renju tal-Arabja Sawdija dwar id-drittijiet tal-bniedem ġie vvalutat 
skont l-Eżami Perjodiku Universali tal-Kunsill tad-Drittijiet tal-Bniedem tan-NU fi Frar 
2009, u li l-awtoritajiet tar-Renju tal-Arabja Sawdija formalment aċċettaw numru 
sinifikanti ta’ rakkomandazzjonijiet imressqa mill-Istati Membri tal-UE matul dak l-
eżami, inkluż, pereżempju, dawk li jitolbu l-abolizzjoni tal-kurazija maskili u dawk li 
għandhom l-għan li jillimitaw l-applikazzjoni tal-piena tal-mewt u tas-swat tal-ġisem; 
jistenna progress aktar sostanzjali fl-implimentazzjoni ta’ dawn ir-rakkomandazzjonijiet u 
jħeġġeġ lir-Renju tal-Arabja Sawdija jadotta approċċ kostruttiv fir-rigward tar-
rakkomandazzjonijiet ippreżentati fil-kuntest tal-Eżami Perjodiku Universali 2013 li 
għaddej bħalissa;

14. Jilqa’ l-ewwel liċenzji li nħarġu lill-avukati nisa, iżda jiddeplora l-fatt li s-sistema legali 
tinsab f’idejn imħallfin irġiel bi sfond reliġjuż; jinnota l-kodifikazzjoni gradwali tax-
Sharia u jħeġġeġ li din tiġi mgħaġġla, peress li n-nuqqas ta’ kodifikazzjoni u t-tradizzjoni 
tal-preċedenti ġudizzjarji spiss jirriżultaw f’inċertezza konsiderevoli fil-kamp ta’ 
applikazzjoni u fil-kontenut tal-liġijiet tal-pajjiż u fi żbalji ġudizzjarji; jenfasizza l-
importanza kruċjali li tinkiseb l-indipendenza ġudizzjarja u t-taħriġ legali adegwat għall-
imħallfin;

15. Jistieden lill-awtoritajiet biex itejbu l-kundizzjonijiet tax-xogħol u t-trattament tal-

ħaddiema immigranti, b’attenzjoni speċjali għas-sitwazzjoni tan-nisa ħaddiema li jagħtu 
servizz domestiku ta’ għajnuna, li spiss isibu lilhom infushom f’kundizzjonijiet li jkunu 
virtwalment ta’ skjavitù; jilqa’ l-isforzi riċenti biex jiġu introdotti liġijiet nazzjonali dwar 
ix-xogħol sabiex tingħata protezzjoni standardizzata għall-ħaddiema domestiċi u tiġi 
żgurata l-prosekuzzjoni tal-impjegaturi responsabbli mill-abbużi sesswali, fiżiċi u tad-
drittijiet tax-xogħol;

16. Jirrifjuta l-loġika tal-bilanċ bħala l-paradigma għar-relazzjonijiet internazzjonali fil-Lvant 
Nofsani, peress li din trawwem nuqqas ta’ fiduċja, mibegħda settarja u tellieqa għall-armi 
fir-reġjun, inkluż il-proliferazzjoni ta’ armi ta’ qerda massiva; f’dan ir-rigward, jiddeplora 
l-effetti destabilizzanti tal-bejgħ tal-armi minn xi Stati Membri tal-UE lir-Renju tal-Arabja 
Sawdija u pajjiżi oħra fir-reġjun; jemmen li s-soluzzjoni għall-problemi ta’ sigurtà dejjem 
jeskalaw fir-reġjun tinsab fl-istabbiliment ta’ qafas komuni għas-sigurtà, minn fejn l-ebda 
pajjiż mhuwa eskluż u fejn l-interessi tas-sigurtà leġittimi tal-pajjiżi kollha jiġu 
kkunsidrati; 

17. Huwa mħasseb li l-appoġġ finanzjarju u politiku tar-Renju tal-Arabja Sawdija għall-
gruppi reliġjużi u politiċi fl-Afrika ta’ Fuq jista’ jirriżulta fir-rinfurzar tal-forzi 
fundamentalisti u oskurantisti li jfixklu l-isforzi biex tinħoloq il-governanza demokratika 
u jopponu l-parteċipazzjoni tan-nisa fil-ħajja pubblika; jinsab ulterjorment imħasseb li l-
appoġġ politiku u finanzjarju mhux kondizzjonat offrut lill-mexxejja ta’ kolp ta’ stat 
militari fl-Eġittu qed ifixkel l-isforzi tal-UE biex tippromwovi soluzzjoni politika paċifika 
u inklużiva għall-kriżi Eġizzjana;

18. Jitlob lill-awtoritajiet tar-Renju tal-Arabja Sawdija jaġixxu sabiex iwaqqfu lill-movimenti 
Salafiti milli jappoġġjaw l-attivitajiet kontra l-istat tar-ribelli militari fil-Mali, li qed 
iwasslu għad-destabilizzazzjoni tar-reġjun kollu; jikkundanna kwalunkwe forma ta’ 
interferenza diretta jew indiretta;

19. Jistieden lir-Renju tal-Arabja Sawdija jżomm lura milli jaġixxi fuq il-bażi ta’ loġika tal-
bilanċ dejqa u bbażata fuq is-settarjaniżmu fir-rigward tal-kunflitt Sirjan, u biex 
jikkontribwixxi minflok għal soluzzjoni paċifika u inklużiva, notevolment permezz tal-
appoġġ mingħajr prekundizzjonijiet għat-taħditiet Ġinevra II; jitlob ukoll għall-
involviment aktar attiv tar-Renju tal-Arabja Sawdija fl-għajnuna umanitarja għall-vittmi 
tal-gwerra ċivili Sirjana;

20. Itenni t-talba tiegħu lir-Renju tal-Arabja Sawdija biex jikkontribwixxi b’mod kostruttiv u 
jservi ta’ medjatur fl-interess tar-riformi paċifiċi u d-djalogu nazzjonali fil-Baħrejn;

21. Jistieden lill-awtoritajiet tar-Renju tal-Arabja Sawdija jipparteċipaw fi djalogu paċifiku 
mal-Iran dwar ir-relazzjonijiet bilaterali u l-futur tar-reġjun; 

22. Jagħti struzzjonijiet lill-President tiegħu sabiex jgħaddi din ir-riżoluzzjoni lill-Kunsill, lill-
Kummissjoni, lill-Kummissarju Għoli tan-NU għad-Drittijiet tal-Bniedem, lill-Prinċep 
Eredi Abdullah Ibn Abdul Aziz, lill-Gvern tar-Renju tal-Arabja Sawdija, u lis-Segretarju 
Ġenerali taċ-Ċentru għad-Djalogu Nazzjonali tar-Renju tal-Arabja Sawdija.


